
Espiritu Santuak argitu bitartean 

EZKUTUKO BILERAK. Tradizioak dio Espiritu Santuak emandako argiarekin erabakitzen dutela kardinalek botoa. Ez du ezer esaten kardinalen arteko bilera erabakitzaileez. 

martxelo otamendi 

Vatikanoko literaturak dio Konklabean bilduta dauden kardinalek Espiritu Santuaren argia hartzen dutela aita santu berria aukeratzeko orduan. Alegia, botoa noren alde ematea Espiritu Santuak emandako argitasunaren ondorioz erabakitzen dutela. Beste modu batera esanda, Espiritu Santuak laguntzen diela aita santua aukeratzen. 

Baina transmisio arazoren bat eduki behar du Espiritu Santuak kardinalei argia bidaltzeko orduan, ez baitute kardinal guztiek aho batez botoa ematen. Oso sakabanatuta egon ohi da botoa aurreneko bozketetan. 

Konklabeak Erromako gotzaina hil eta hamabost edo hogei eguneko epearen artean egiten dira. Hil honen 18an egitea erabaki zuten herenegun kardinalek. Bi asteko epe hori garraioa askoz zailago eta mantsoago zen garaietarako dago pentsatua, munduko edozein bazterretatik Erromara joateko kardinalek egunak behar zituzten garai haietarako. Baina gaurko garraio sistemarekin ordu batzuetako kontua da Erroman egotea. Zer egiten dute orduan kardinalek Konklabea bitartean? Itxuraz, aita santu hil berriak utzi duen botere hutsunea bete eta Eliza katolikoaren egunotako afera arruntak gobernatu. Kongregazio Arruntetan egiten da kardinal gehienen interesa pizten ez duen lan hori. Kardinalei benetan Kongregazio Nagusiak gustatuko zaizkie, egunotan Konklabearen aurretik egiten hasiko direnak eta Konklabea prestatzea daukatenak helburu. 

Kardinal nagusien haserrea 

Kongregazio Nagusiak kardinal erretiratuei, 80 urte beteta dauzkatenei, Joan Paulo II.ak egindako oparia dira; izan ere, urte muga horretara iritsitakoan kardinal batek eduki lezakeen eskubiderik esklusiboena galtzen baitu: aita santua aukeratzea. Baina, gizakiaren bizialdia luzatzearen ondorioz, gero eta luzeagoa da kardinal nagusien kluba osatzen duten kardinalen zerrenda. 

Kardinal nagusi horiek gaizki hartu zuten Konklabetik kanpo uzten zituen Paulo VI.aren erabakia. Nolabaiteko errebolta sumatu zuten Vatikanoan, eta ordainetan Kongregazio Nagusia sortu zuen Joan Paulo II.ak, lasai zitezen. Hortaz, egunotan bilduko da aurreneko aldiz Kongregazio Nagusi bat, hil berria den aita santuaren garaiko asmakizuna baita. Bilera horietan Erroman dauden kardinal guztiek parte har dezakete, eta bertan esan, eztabaidatu eta erabakitzen dena sekretua da. Konklabe aurreko bilera ofizial horietan dute eragina bereziki kardinal nagusiek. Normalean, prestigio eta itzal handikoak dira, eta Konklabearen norabidea marka dezakete. Aditu batzuen ustez, Kongregazio Nagusiaren ondorio zuzena Konklabea ahultzea izan liteke, eztabaida asko Kongregazio Nagusian gertatuko direlako eta hizlarietako asko kardinal nagusiak izango direlako. Hau da, Kongregazio Nagusiak bideratuta utz dezake Konklabea. Egunotan ikusiko da kezka hori baieztatzen den edo ez. 

Benetako negoziazioak 
Baina badira Kongregazio Arruntak eta Nagusiak bezain garrantzitsu diren beste bilkura batzuk, egunotan, denak Konklabea hasi zain daudenean, era pribatuan egiten direnak. Beti esan ohi da Konklabe aurreko egunotako iluntzeetan kardinalen mugimendu handia izaten dela Erroman, eta kardinal batzuen jauregietako argiak berandu arte egoten direla piztuta. Erroman plaza daukaten kardinalei kardinal kurialak esaten zaie, adjektiboak daukan karga elitista guztiarekin. Horietako batzuk, gainera, kurial izateaz gain nagusi ere badira, eta bilkura-afari-negoziazio horiek baliatzen dituzte aita santu berriaren ezaugarriak (batzuetan izen eta guzti) definitzen joateko. Etengabekoa da kardinalen joan-etorria aita santua hil eta Konklabea hasi aurretik. Ezkutuko Kongregazioak dira, inon idatzita ez daudenak baina ofizialak baino eraginkorragoak izan litezkeenak. 

Teorian arauak galarazi egiten die kardinalei bozketa aurretik prestatzea edo negoziatzea. Hamar urte baino gutxiago dauzka aita santua aukeratzeko azken arauak, 1996ko otsailaren 22an Joan Paulo II.ak sortua. Universi Dominiei Gregis du izena (Jainkoaren Artalde Osoarena), besteak beste, aukeraketaren auzia arautzen duen Konstituzio Apostolikoak. Guztiz debekatzen du arautegi horrek «bilera pribatuetan itunak egitea, botoak agintzea eta era horretako erabakiak hartzea...». Latae sententiate eskumikuarekin ohartzen ditu araua urratzen duten kardinalak. Ez alferrik. 

«Espiritu Santuaren argiaren zain nago», erantzun zien herenegun, irribarrea ezkutatu ezinik, Erromako aireportuan kardinal estatubatuar batek Konklabeaz galdezka hasi zitzizkion kazetariei. Konklabean bakarrik agertuko zaio Espiritu Santua, edo kardinal baten jauregian? 

